
Inatsisartut Suleriaasianni § 33 naapertorlugu aalajangiiffigisassatut 

siunnersuut imaattoq matumuuna saqqummiuppara: 

Arfersiorfiup ukiukkut qimussimik tuttunniarfiusalernissaa 

siunertaralugu Naalakkersuisut peqquneqarnissaannik Inatsisartut 

aalajangiffigisassaattut siunnersuut. Piffissaq ukiukkut piniarfiausoq 

tamaat isigalugu, sumiiffiup siunnersuutigineqartup qanitaani 

nalunaarutip atuuttup aalajangersagai assigalugit suliaqartoqassaaq. 

(Inatsisartunut Ilaasortaq Kristian Jeremiassen, Inuit Ataqatigiit) 

Tunngavilersuut: 

Imminut pilersorneq annertunerusoq pisariaqartipparput, aamma pisariaqartip-

parput piniariaasitoqaq atorlugu kinguaariit nikikkaluarpataluunniit piniarnerup 

ingerlatiinnarneqarnissaa. Nunami maani issittartumi kaperlattartumilu immi-

nut pilersornerup annertunerunissaa pisariaqarpoq. 

Ukiaanerani tuttuttassat Arfersiorfimmi killilersungaanngillat, tassa imatut paa-

sisariaqarput akuersissutit tuttunniarsinnaanermut akuersissutit 

tunniussuunneqartarput, soorunami ukiaanerani aavartut ileqqutoqartik 

malillugu pisassatik sinnerlugit piniarneq ajorput, qangarsuaaniilli piniarneq 

taamatut ingerlanneqartarsimammat. 

Ukiunili makkunani Arfersiorfimmi ukiukkut pisortat tuttunniarneq ajorput naak 

imminut pilersorneq annertunerusoq pisariaqartikkaluaripput. Illuatungaali 

qivialaariartigu: Kalaallit Nunaanni qimuttut ikiliartuinnarput sikussaarnera 

allallu peqqutigalugit qimussimik angalanissaq ajornarsiartuinnarsimammat, 

peqqutaaqataarlu qamuteralaat atungaajartuinnalerneri. 



Kalaallit Nunaannit qimminik qimuttut piujuaannassappata ilapertuutaassaaq 

ukiuunerani Arfersiorfimmi qimussimik tuttunniartoqarsinnaanngorpat. 

Kangaatsiap eqeqaamiuinut iluaqutaalluassalluni innuttaasunut tamanut. 

Taamaammat siunnersuutigaara ukiuunerani arfersiorfimmi tuttunik 

piniartoqarsinnaalissasoq.  

Taamatut oqaaseqarlunga siunnersuut Inatsisartuni ilassilluarneqarnissaa 

neriuutingivara, oqallilluarisi. 

 

Pisortanut aningaasatigut allaffissornikkullu kingunerisassat: 

Aningaasatigut kingunerisassai 250.000 koruunit missaaniissapput. 

Namminersorluni inuussutissarsiuteqarnermut aningaasatigut 

allaffissornikkullu kingunerisassai: 

Piniartunut aalisartunut neqissaqarnikkut aningaasaqarnikkullu 

tuniniaanerminnit aningaasanik isertitaqalaarsinnaanngussapput 

Innuttaasunut aningaasatigut allaffissornikkullu kingunerisassat: 

Kinguneqassanngilaq. 

 

 


